
Boð í hangikjöt – sjá bakhlið 
 

http://hateigsskoli.is 
 

Frá skólastjóra 
 

Ágætu lesendur 
 

Fyrsta helgi í aðventu er skammt undan og þá hefst gleði 
hjá kristnum mönnum sem stendur í heilan mánuð. Kannski 
er þessi tími einstakur á Íslandi fyrir það hvað hann er 
langur. Ein kennslukona sagði mér frá því um daginn að 
þegar hún var skiptinemi í Bandaríkjum Norður-Ameríku 
hafi mikið púður verið lagt í aðventuna en síðan voru 
jóladagarnir heldur snubbóttir. Þegar ég var ungur var 
aðventan undirbúningstími en jólin aðalhátíðin. Íslendingar 
sem halda jól í dag hafa gert aðventuna að stanslausri 
hátíð en jólin halda enn hátíðleika sínum. Við í Háteigs-
skóla höfum gengið inn í þessa hefð með hangikjöts-
veislunum okkar eins og greint er frá hér í bréfinu. Foreldra-
félagið styður okkur með ráðum, dáð og peningum og 
þannig er þetta hægt og fyrir það erum við þakklát því að 
þessi hefð okkar hefur aukið á aðventugleðina. Með þess-
um hætti tökumst við á við myrkrið sem verður hvað svart-
ast um þessar mundir og búum okkur undir upprisu sólar 
við lok desembermánaðar. Í myrkasta skammdeginu er 
tími endurskinsmerkjanna og hvet ég alla unga sem aldna 
til að fá sér eitt eða tvö slík. Það er of seint að byrgja 
brunninn þegar barnið er dottið ofan í. 
 

Í lok október ár hvert gerum við könnun á líðan nemenda 
og það höfum við gert á hverju ári síðan 1999. Markmið 
könnunarinnar er fyrst og fremst að leita að gerendum og 
þolendum í einelti. Ekkert eineltismál hefur komið upp frá 
skólabyrjun og er það óvenjulegt. Könnunin segir okkur 
að skoða þurfi mál fjögurra til sex nemenda. Þá er unnið 
samkvæmt úrvinnsluferil sem hægt er að kynna sér á 
heimasíðu skólans. Könnun á líðan í 4. til 10. bekk segir 
okkur að 81% nemenda líði vel eða mjög vel, 15% svara 
hvorki né og 4% segja að sér líði illa eða mjög illa. Niður-
staðan hefur verið nánast hins sama frá árinu 2008. 
Þegar nemandi er spurður hvort að hann sé lagður í ein-
elti þá svara 94% því neitandi en það voru 96% á síðasta 
ári. Nú svara 98% nemenda á unglingastigi því neitandi 
að þeir séu lagðir í einelti en á miðstigi eru það 92%. Allar 
niðurstöður er hægt að sjá á heimasíðu skólans undir 
nemendur – líðan. Það má segja að reynslan segi okkur 

að vellíðan upp á 80%+ sé orðið viðmið sem skólinn þarf að 
halda í. Nemendur hafa undanfarin ár skrifað fleiri og fleiri 
texta með almennum ráðleggingum og athugasemdum í 
könnuninni og ber það vott um metnað þeirra og almennan 
áhuga á vellíðan í skólanum. Þannig fáum við efnivið til að 
vinna með í starfi okkur til að bæta líðan. 
 

Nú er það orðin samfélagskrafa að greina frá niðurstöðum 
skólans í opinberum könnunarprófum. Ég vil taka það fram að 
ég er fylgjandi birtingu á niðurstöðum í skólasamfélagi Há-
teigsskóla en mér finnst ekki rétt að dregnar séu ályktanir opin-
berlega út frá samanburði á milli skóla, því að margir þættir 
hafa áhrif á gengi bæði einstakra árganga og einstakra skóla. 
Skóli sem nær meðaltali er að öllu jöfnu að skila nemendum 
áfram í námi í samræmi við kröfur námskrár. Sá skóli eða sú 
námsgrein sem gerir betur gengur enn betur í því verki. Hér 
mun ég birta normaldreifða meðaleinkunn skólans í íslensku 

og stærðfræði í 4., 7. og 10. bekk, (skólinn/landið): 4. b. ísl: 

36,5/30, stæ: 34,4/30. 7. b. ísl: 31,65/30, stæ: 37,6/30. 10. 

b. ísl: 31.4/30, stæ: 35,37/30. Eins og sést á þessum niður-

stöðum þá hafa nemendur náð afbragðsárangri og ber sér-
staklega að geta um einstakan árangur í stærðfræði öll árin. 
Einnig er meðalárangur 4. bekkinga í íslensku sérstaklega 
eftirtektarverður. Ég óska öllum til hamingju með árangurinn 
sem við getum verið stolt af.  
Framundan er tími gleði og brosa. Njótum tímans hvert með 
öðru.  
Verið svo öll innilega velkomin í hangikjötsveislurnar í næstu 
viku. 
Með aðventukveðju, 
Ásgeir Beinteinsson, skólastjóri Háteigsskóla. 

 

A – Ö 
Uppáhalds stafurinn minn er X 
en ég borða oft kex. 
Næst uppáhalds stafurinn minn er A 
og ég heiti María. 
Næst, næst uppáhalds stafurinn minn er Ö 
og mér finnst gaman að segja „böööö“. 
Stafrófið er skrýtið 
og líka dálítið lítið. 
     María Rún Benediktsdóttir, 6. bekk 

Boð í hangikjöt 
Að venju býður Háteigsskóli og foreldrafélag skólans 
foreldrum nemenda í hangikjöt nú í desember. Boðið er 
óháð því hvort nemendur séu í mataráskrift. 
Tímasetningar eru sem hér segir: 
Miðvikudagur 3. desember kl. 11:30: 3. og 4. bekkur. 
Miðvikudagur 3. desember kl. 12:10: 1. og 2. bekkur. 
Fimmtudagur 4. desember kl. 11:30: 5. bekkur. 
Fimmtudagur 4. desember kl. 12:10: 6. og 7. bekkur. 
Föstudagur 5. desember kl. 12:00: 8. - 10. bekkur. 
 Eins og í fyrra styrkir foreldrafélag skólans verkefnið og 
eru þeim færðar bestu þakkir fyrir það. Einnig munu 
foreldrar aðstoða okkur við matinn. 
Með jólakveðju, frá starfsfólki Háteigsskóla 

Fréttir frá skólasafninu 
Norræna bókasafnsvikan var 9. – 16. nóvember síðastlið-
inn. Þemað í ár fjallaði um tröll á Norðurlöndunum. Fundnar 
voru til bækur sem tengdust þemanu og þeim stillt upp, 
þær verða á áberandi stað þar til jólabækurnar verða 
teknar upp úr kössum.  
Í tilefni vikunnar las ég Skrímslaerjur fyrir yngstu nemend-
urna og ævintýrið um Stein Bollason fyrir einhverja af 
þeim eldri. Nemendur sem komu á safnið voru hvattir til 
að að taka þátt í verkefninu Tröllagátur eða að teikna 
tröllamyndir. Vinsælast var hjá nemendum að búa til 
spurningar sem tengdust þjóðsögunni um Búkollu. Ef þið 
hafið áhuga á að kynna ykkur verkefnið frekar er hér 
slóð:  http://www.bibliotek.org/is. Þar er t.d. hægt að 
prenta út myndir af tröllum eftir Brian Pilkington. 

Heiða Rúnarsdóttir á skólasafninu 

Jóhanns veisla 
J arðarber, jarðarber, 
ó , mig langar í jarðarber, 
h eita pizzu með 
a nanas 
n amm 
n amm. 
     Jóhann Ingi Gíslason, 5. bekk 

Gegn einelti 
Nú er lokið úrvinnslu á könnun á líðan nemenda skólans 
og liggja niðurstöður fyrir og eru komnar á heimasíðu 
skólans, 
http://hateigsskoli.is/index.php/nemendur27/samanblidan
nem. Niðurstöður eru svipaðar og verið hefur og er 
ánægjulegt hversu fáir nemendur hér segjast vera lagðir í 
einelti. Þó er hvert tilvik einu tilviki of mikið og mun 
nemendaverndarráð skoða niðurstöðurnar sérstaklega og 
eineltisteymi skólans vinna úr þeim ásamt 
umsjónarkennurum. 
Við minnum á eineltisáætlun okkar og tilkynningarhnapp 
sem hægt er að finna undir reitnum „Gegn einelti“ á 
heimasíðu skólans. 

 

Samstaða 
Í Háteigsskóla 
er friður, allir eru vinir, 
ekkert einelti í boði. 
Við stöndum saman. 
     Tinna Tynes, 4. bekk 

Foreldrafélagið á Facebook!  
Kæru foreldrar og forráðamenn. Foreldrafélag skólans hefur 
gert Facebook-síðu fyrir félagið þar sem við munum birta 
upplýsingar og tilkynningar um skemmtanir, fundi og aðra 
atburði á vegum félagsins. Endilega “lækið” síðuna og bendið 
öðrum foreldrum á hana. Síðan heitir einfaldlega 
„Foreldrafélag Háteigsskóla“. 
 

The Parents’ Association on Facebook! 
Dear parents. The Parents’ Association of Háteigsskóli is now 
on Facebook where we will post information and 
announcements about upcoming meetings, festivals, and 
other activities organized by the Parents’ Association. The 
page is called “Foreldrafélag Háteigsskóla”. Please like the 
page and tell other parents at Háteigsskóli about it.

 
Fuglaverkefni í 3. bekk 
Við í þriðja bekk höfum frá því í byrjun september unnið stórt 
og mikið verkefni um íslenska fugla. Við áttum að læra að 
þekkja helstu tegundir íslenskra mó-, sjó-, vað- og ránfugla, 
útlit þeirra, búsvæði og æti. Við unnum alls konar verkefni sem 
tengjast móðurmáli, stærðfræði, náttúrufræði, eðlisfræði, sam-
félagsgreinum og list- og verkgreinum. Við unnum fuglaverk-
efnin á vinnusvæðum, í litlum hópum og lærðum að vinna 
heimildavinnu með því að nota fartölvur og ipad og margt 
fleira. 
Í útivist fórum við í Grasagarðinn þar sem við fylgdumst með 
hvernig fuglar hreyfa sig og éta, og að Reykjavíkurtjörn þar 
sem við áttum að bera saman myndir og fugla. Svo fórum við 
líka í Náttúrugripasafnið í Kópavogi þar sem við fórum í ratleik 
sem Hlín og Börkur bjuggu til og tengist fuglum. 
Verkefnin voru til dæmis fuglabingó, vatnslitamyndir, heimilda-
vinna í tölvum, fuglaþrautir, ljóðagerð og við bjuggum til bók 
um einn fugl sem við völdum sjálf. Við gerðum tilraunir með 
fjaðrir og einnig áttum við að ímynda okkur að við værum fugl 
á flugi og teikna hvað hann sæi úr lofti. Í lokin bjuggum við til 
furðufugla. Það var gaman í þessu verkefni. 
Krakkarnir í 3.bekk 

 

Skjávarpar frá foreldrafélaginu 
Þriðjudaginn 4. nóvember færði foreldrafélag Háteigsskóla 
okkur skjávarpa að gjöf og eru þeir ætlaðir til notkunar í 
móttökudeild og skólasafni. 
Við þökkum kærlega fyrir höfðinglega gjöf. 

Allir lesa  
Landsleiknum í lestri er nú lokið. Nemendur í unglingadeild 
voru sérstaklega hvattir til að taka þátt. Nemendur í 10. bekk 
lásu að meðaltali mest. Í öðru sæti voru nemendur í 8. bekk 
en þeir áttu hlutfallslega flesta þátttakendur. Nemendur í 9. 
bekk ráku síðan lestina. 

 

Saga af konu 
Einu sinni var kona 
sem átti álf sem hitti kálf. 
Nú er sagan hálf. 
Konan var svo lúin. 
Nú er sagan 
búin. 
Hilmar Hrafn, Róbert og Stefán Gunnar í 4. bekk 

          Spakmæli mánaðarins:           
Enginn fær komist hjá leiðindum  

en allir geta sleppt því að vera í vondu skapi. 

